                                                     Бисенғали  Зинол –Ғабден Қабиұлы,           
                                         профессор, филология ғылымдарының докторы.   

                                                Хасан  аға

                              ( Портретке  дайындық )
      Хасан  аға туралы әңгімелер біздің елде көп айтылатын. Әсіресе, елден алыстағы  қалаларда тұрып жатқан адамдар мен жоғарыға қызметі ауысқан  кісілер  туралы хикаяларда ол кісі аталмай қалмайтын. Тіпті  алыстағы студентер жайлы әңгімелер де  ол кісіге соқпай өтпейтін.

      Мектепті медальмен, жоғары оқу орны - КаззГУ-ді Сталиндік стипендиямен үздік бітірген талантты тұлға туралы әңгімелер көп-ақ еді. Елге оралған бойда  мектеп директоры болған, аудандық мәдениетті басқарған талантты адам өмірде қандай екен деп ойлаушы едім..Бірде күтпеген жерден   кездесудің сәті түсе  кетті.

     Шамамен 1965 жылға дейінгі жаз айларының бірінде елге Хасан келіпті деген әңгіме гу ете қалды. Біздің үйге келер деген ой да  болған жоқ. Бірақ, келді. Жазғы бесіннің шамасында  үй алдына  дүрілдеп бір машина келіп тоқтады. «Бұ кім болды екен?» деп сыртқа шыққан қарындастарымыз танымайтын біреулердің  келіп, түсіп жатқанын айтты.

      Дүр көтеріліп бәріміз сыртқа шықтық. Келген  Хасан аға екен. Ұзын бойлы, шалқасынан қайрылған, сәл бұйралау  қара шашты, аққұба отыздың үстіндегі сымбатты, көрікті жігіт. Ұстінде  құйып қойғандай, ақ көйлек пен  қара шалбар. Бәрімізбен амандасып, үлкендерден денсаулық, жұмыс жайын сұрап жатыр. «Үйге кіріңіз, төрлетіңіз»  дегенге, уақытының жоқтығын, асығыстау екенін, тек амандасып шығуға ғана соққанын  айтты.

     Осы кезде, бізбен ілесе сыртқа шығуға үлгере алмай қалған Мәрзия әжем  де  жанымызға жанымызға жетті.. Хасаңғаңмен амандасқаннан кейін  мән-жайды айтқанына қарамай: «мен ештеңені білмеймін  үйге кір, дастархан жаюлы тұр» - деп ішке алып кірді. Бәріміз  дастархан жағалай жайғастық.

     Шәй үстінде  әңгіме қызды. Оны  бастаған - әжем.  Хасағаңның оқуға бара жатқандағы ағайындарымен қалай қоштасып, ауылдан кетіп бара жатқандағы есте қалған сөздерін айтып айтып  Хасан ағаны қозғап  жіберді..  Кейінгі әңгімелер Хасан аға туралы емес, оның айтқандары  жайлы болып кетті. 

       Біздің ауыл адамдарының   бастан кешкен  тосын уақиғалары мен  түрлі мінездерін Хасан аға  көп білетін болып шықты. Әрі өте қызық уақиғаларды қалжың қосып әзіл әуенде айтқандықтан ба,  бәрімізді  қыран топан кұлкіге қарық қылды. Өзіміздің күнде көріп жүрген  ауылдастарымыздың  қарапайым тірліктері мен мінез-қылықтары,  бізге кейде жабайы, орашолақ көрінетін сөздері  осыншама қызықты болады екен ау деп ойламаппыз.  Ағаның ел тарихы, кіші жүз ру-тайпаларының  шежіресі, аймаққа тән кейбір сөздері туралы  айтқандары да қызық қабылданды. Өзге өңірлерде тұратын қазақтар дұрыс сөйлемейтіндей көрініп, біздікі  ғана дұрсы сиятанып,  көтеріліп, қауқылдасып та қалдық.

      Бірақ әдеби тіл, оның  норма,  қалыптары туралы пікірлер көпшілікті  ойлантып-ақ тастады.. Бұл бір естен кетпейтіндей қызақты кездесу болды.         
      Хасан ағаны бәріміз шығарып салдық, айтқан әңгімелері мен әзілдері жайдары күлкісі, нұрлы жүзі есімізде біразға дейін жүрді.                                                                                                                                   

       Айтпақшы, қоштасарда әжем  Марзия мені Хасан ағайға  қайта-қайта тапсырды. «Мына немерем кешікпей мектеп бітіреді, өзі жақсы оқиды, құдай қаласа,Алматыға барам деп жүр, бас -көз болғайсың, адам қылуға көмектес», –деп  мені қайта- қайта айтты.

     Бірақ, ол кезде менің арманым - дәрігер, хирург болу еді, Алматы медицина институтына  түсемін деп айтып та  жүргем.  

                                                                             
                                               *                *                *

     1966 жылдың маусымында  Алматы медицина институтына түсемін деп Алматыға келдім. Қасымда Хасан  ағаның немере інісі  Бекет бар. Екеуміз бір мектепті, Сафон  орта  мектебін бітіргенбіз. Ол математик боламын дейді, мен - хирург. Мен Бекетке еріп келгенмін.

     Ағамыз Алматы маңындағы бір демалыс үйінде екен. Барып жолықтық. Мені танымады. Әуелі Бекеттің жағдайын, оқуын, ата-анасының амандығын, туыс-жекжаттарын хал-жайын мүқият сұрады. Соңында барып мына жігіт кім болады, деп маған қарады.. Бекет екеуміздің мектепті бірге бітіргенімізді, менің медицина институтына келіп отырғанымды айтты.

     Медицина институтына ма? – деп қайта сұрады да, ағамыз күлді. Оған түсу өте қиын ғой... Біраз үнсіз отырды да, бұл мұмкін емес деп қосып қойды.    
Сосын  менің ата-анамды, хал жайымды білуге көшті.. Баяғы жазғы кездесуді, әжем туралы айтқым келсе де, бата алмадым. Тек боле жездем Мұхадес Баязитов сәлем айтты деп қосып қойдым. Алматыға шығарымда менен сәлем айт, саған көмектессін деп қайта қайта тапсырған. Ағамыз енді ол туралы біраз жайларды сұрады. Соңында  елдегі нағыз азаматтардың бірі ғой деді ойланып.    

     -   Жарайды. жігітім, оқуың қалай өзі?., -деп, енді маған назар аудара  бастады.

· Екі «төртім» бар дедім, сәл мақтанышпен.

·  Басқасының бәрі «үш» пе? – деді ағамыз әзілдегендей.

·  Жоқ,  қалғаны  «бес» . 

·  Медальмен бітірген екенсің ғой,- деді  ағамыз енді көңілденіп. 

·  Медаль берген жоқ,- дедім, мұңайып...

    Хасан ағамыздың есіне баяғы үйдегі әңгіме енді-енді түсті –ау деймін,     
     -    Баяғы  қарт әжең аман ба?-деп сүрады.

     -    Аман ғой, сізге сәлем айтып қалды,- дедім, соңғысын өзім қосып.

     -   Жақсы адам екен, сондай кемпірлер көп болса ғой, шіркін. Біраз  нәрсе өзге болар еді –ау...  Сен, Зинол, медицинаны қой да, филфакқа түс. Ретіне қарай көмектесуге де мүмкіндік болады ғой.. 

       Не деп жауап берерімді білмей үнсіз қалдым.  Жауап күтіп отыр ма, ағамыз да үнсіз. Сосын қайта Бекетпен сөйлесіп кетті. Бірақ, мен ағаның айтқандарын  ойлап отырсам да,  медицина деген арманымнан бас тартқым келген жоқ.

         - Тәуекел деп тапсырып көрем дағы.       

         -Өзің білесің ғой.- Тәуекелге бару сенің жасыңдағылардың басты артықшылығы ғой.., Хасан аға одан әрі  қыстамады 

     Ақыры Медицина институтына құжаттарымды өткізе алмай, Атырауға  оралуға тура келді.  Сонда Хасан ағаның біздермен бірге жүріп, Алматының екінші вокзалындағы   кезекке тұрып маған билет алып бергенін, поезға мінгізіп жібергенін ешқашан ұмытпаймын. Содан бері арада 50  жылдай уақыт өтті.  Қазір ойланып қарасам, бүгінде ондай көмекті  біреулер  жасай алар ма екен. 

     Хасан ағаның ерекше бір мінезі болды. Жақсы оқитын балаларды ұнатады,  олардың «балалық-шалалықтарын» да оп-оңай кешіре салады. Алайда, өмірде ағамыздың  жаратпайтын жандарына деген қаталдығын да  білетін адамдар көрген. Университеттегі бес жылда бұған талай көзім жетті.

     Сол жылы Атырауға оралған соң, Ақтөбе медицина институтынада  түсе алмай, ауылға оралдым. Абырой болғанда,, өзім бітірген орта мектепке аға пионер вожатыйдың орны бос  болып, қызметке тұрудың реті келе кетті.

  Университет,  оқу туралы ойлану енді басталды. Бұрынғы толқуларым, әншейін жәй екен  Ағамыздың  филологияға түс дегені есімнен  шықпауға айналды.

     Оқу жылының соңына таман Хасан ағаға  хат жаздым. Мәтіні есімде жоқ, Сірә, жұмысым туралы, мамандық жайлы ойларымды жазсам керек. Бірақ жалпы мазмұны есімде, сіз көмектесе алсаңыз, мен КазГУ- ге, филологияға барайын .., дегендей. Қарап отырсам,  онда да ағамызға белгілі бір «шарт»  қойған сияқтымын. Бірақ дархан ағамыз  мұндай ұсақ-түйекке мән бермеген болса керек. Хабар келер ме екен деп, қобалжып   жүргенімде «Тез жет!» - деген телеграмма келіп тұр. Келдім. Тиісті құжаттарды тапсырғаннан кейінгі хабарласқанымда үйге келіп кет деп шақырды. Амандық-саулық сұрасқаннан кейін таңдаған бір тақырыпқа шығарма жаз деп тапсырды.

     Сонда есімде қалған бір жағдай болды.

     -  Мен үш-төрт сағатта қайтып келемін, соған дейін жазып қой,-деді ағамыз кетіп бара жатқанда

· Бір тақырып  беріңізші, деп сұрадым.

     Шығып бара жатқан ағамыз, тоқтап, бұрылып қарады. Ұнатптай қалғанын сездім. 

     - Өзің жақсы білетін бір тақырыпқа жазбайсың ба, - деді.

Жаратпай қалғанын үні айтып тұрды. Шығып бара жатып бұрылып, қайта келді де,сәл ойланып тұрып:

     - Бейімбетті білетін шығарсың ,содан жаз.. «Шұғаның белгісін» жаз деді.

      - «Шұғаның белгісін» бе, әлде «Шұға туралы» жазайын ба? 

Жаңағы ұнатпағаны есіме түсіп шошып кеттім. Бірақ, бұл жолы ағамыздың көңілінің көтерілгені  көрініп тұрды.

     - Шұға туралы жаза аласың ба?., шығармада ол туралы әңгіме аз емес пе? – деді күліп.

     - Жазамын. –дедім,  енді батылданып.

     - Ендеше жаз.., Шұға туралы жаз.  Көрейік..-, деді шығып бара жатып.

      Бірақ, шынында да Шұға туралы жазу мүлде  оңай болмай шықты. Төрт, бес сағаттай жаздым-ау деймін, аға келгенде енді бітіріп, әрі өзіме разы болмай, абдырап отыр едім. Жазғанымды алып қалды,  Мен барша қуанышымды жоғалтып,  дел-сал болып жататын пәтерге келдім...

     Сөйтіп, филология факультетінің студенті атандым. Қуанышымда  шек болған жоқ, бірақ Хасан ағаға  айта алмадым.

     Мұны ағаға хабарлау түгіл рахмет айтуға да батпадым. Өзі де біледі ғой- деп, жұбаныш тапқан болсам да, үнемі ойымда жүрді...

     Бізді бірден ауыл шаруашылығы жұмыстарына жіберді,.., келе жатақхана, кітапхана деп жүгірдік,  алғашқы танысудың қызықтары өз алдына..,, Жетінші ноябрь мейрамы, жаңа жыл дүрбелеңі т.б. деп жүгіріп жүріп, ағамен хабарласа алмадым. Кейде факультетте ұшырасып қаламыз.. Салқындау амандасатын  сияқты. 

     Бірінші курстың жартысын тәмамдадық. Курстастарымыздың  көбі ауылдарына кетті. Маған Алматыда қалуға тура келді. Ауыл өте алыста, Атыраудың аржағында 300 шақырымдай жүру керек. Көлік қатынасы ол жылдарда  өте қиын, асфальт түгіл  жарамды жолдар да аз. Ауа райы бұзылып боран болса, апталап ауылдан шыға алмайтын кездер де болады. Қысқасы, бәрі ойдағыдай болса,  барып - келу үшін 7-8 күндей уақыт кетеді.

     Бір-екі  сөткедей күні-түні ұйықтап, ұйқыға әбден тойдым. Сосын, ойланып-ойланып Хасан ағаға барғым келді. Телефон соға алмай, тағы бірер күнді өткіздім. Батылым бармайды. Ақыры өзімді өзім қайта- қайта қайрап, тәуекел деп, ағаның үйіне жеттім ау.

     Есікті өзі ашты. Кір деп ішке енгізді де,  өзі түпкі бөлмеге өтіп кетті . Шешініп, залға өттім. Болме ортасындағы үстел үсті ашылған кітаптар мен шашылған  қағаздарға, дәптерлерге толы. Қабырғаны жағалай қойылған шкафтарда әлем әдебиет томдары самсап тұр. Қарай бастап едім. Аға келді.
     -Адасып жүрген жоқпысың? Жалғызбысын?-деп сұрай бастады да,  менің

қысылған түрімді көрген соң аяды ғой деймін, амандық, саулықты. қайда тұратынымды сұрап, ортақ  әңгімеге көшті. Ауылға кетпедің бе? Қалай, олар аман ба екен.-дегендей сауалдарды сұрайды.Көбін өзі білетін де тәрізді...Әйтеуір, сөзіміздің қиюы қабыспай ақ қойды. Сұрақтарға бірер  сөзбен ғана жауап  қайырып, берекетім кетіп  мен отырмын.. 

     - Жүр шәй ішейік деп асүйге бастады.

     - Енді аға ауылдың жай-күйін қайта сұрады. Биыл су келді ме, балық шықты ма деген тәрізді сұрақтар. Көбіне  өзінің жастық кездерінен 

әңгімелер  айтады. Ол жылдарда су көп, балық дегеніңде есеп жоқ қой, ой  шіркін-ай десеңші деп алады да, есінде қалған бір күндерді, уақиғаларды баяндайды.

     Сен өзің сазан шаншып көрдің бе? - деп те сұрайды. Мен де  бастан кешкендерді айта бастаймын. Аға жалғастырады... бірітіндеп әңгіме қыза бастады. Мені ағамыздың біздің ауылдың қарт балықшыларын, олардың  ересек балаларын жақсы білетіні қайран қалдырды. Солар туралы айтып отырғанда сол күндерге  оралғандай, уақиғалардың ортасында жүргендей әсерленеді.. Балалығы өткен орта мен қатар өскен, бірге жүрген ағалары туралы аға сағынышының шуағын сезгендей күй кеше бастадым. Ел, ауылдастар туралы әңгімелер армансыз ақтарылды дерсің.. Қайта оралмайтын бір сәттер болады ғой, соны бастан кештім. 

      Осындай әңгімелер  саябыр тартқан бір сәттерде менің оқуымның жайын сұрады. Бірақ, барлық нәтижелерімді білетіні байқалып тұрды.   Оқу керек, барлық мақсатың сол болсын, сол ұшін еліңді, туған жеріңді тастап осында келіп отырсың, уақытыңды босқа жіберме. Қоғамдық жұмыстарға таңдап қатыс, уақытыңның көбі босқа өтіп жүрмесін...Осы бағытта талай ойлар айтылды.

      Есімде ерекше қалғаны  «тілге барасың ба, әлде әдебиеттануға ма?» деген сұрағы болатын. Әрі осыны қашан сұрар екен деп, қобалжи күтіп отыр едім. Жақсы әңгіме үстінде көңілді отырған   ағамыздың көңілі үшін «тілге» деп айтсам ба екен деп отырсам да, әдебиетке деген сөз аузымнан еріксіз шығып кетті. Өзімді сондай жайсыз сезінгенім әлі есімде, бірақ – күткенім мүлде басқа болып шықты. 

     Тілге жазылу керек,- деп  үгіттейтін шығар  деп ойлағам. Бірақ, байқаймын, ағамыздың қалпында еш өзгеріс байқалған жоқ. Ойлы  түрін сақтаған күйде қалды, тіпті ойлан деген де жоқ. Дәл сол кезде  мұның сырын біле алмасам да,  кейініірек ұққандаймын.. Хасан ағаның көркем әдебиетті, әсіресе көркем  мазмұнда қабылдауы ,талдауы  ерекше болатын. Мысал үшін алатын әр сөйлемде кейбір әдебиетшілар аңғара бермейтін қаламгерлік үн, әуез бен бояуларды оңай тауып,  көрсетіп, талдап  отыратын. Мәселен «Қанатты тіл» аталатын  монографиясымен танысқан әр оқырман мұны оп-оңай байқар еді. Тіпті   шығарма тілін талдауға арналған монографияның «Қанатті тіл» аталауының өзі ғылыми талдаулар астарынан  көз тарта көрініп тұрған  поэтикалық мазмұнды байқатпай ма! 

    Шіркін, Хасан аға әдебиетпен алаңсыз айналысқанда ғой көркем поэтика туралы  қазақ ғалымдары қолдарынын тастамайтын талай еңбектер жазар еді-ау деп те ойлаймын.

                                *                        *                         *

      Көктем шыға кезекті бір сабақ үстіне дәрісханаға бір топ ұстаздарымыз,  қазақ тілі кафедрасының оқытушылары кірді. Мархабат Томанов, Хасан 

Кәрімов және Мырзатай Серғалиев және екі –үш жас жігіт. Таныстыру- танысу мақсатынан кейін негізгі шаруаларын айтты. Қазақ  тілі кафедрасына қатысты студенттерді жазып аламыз деді.                                                                                                                                

     Оған өз қалауымызбен. Ерікті түрде жазылмаймыз ба деді кекселеу, таяуда  әскерден оралған бір курстасымыз.

     - Таңдауыңды сен әлдеқашан жасағансың, енді біз жасаймыз, көнбегендеріңнің КазГУ-де оқу оқитындарыңды да біз шешеміз, - деді М.Томанов түсін суытып. Дәрісхана тым –тырыс бола қалды,  іштен тынып отырмыз. Олардың қолдарында  тізім бар болып шықты. Оны  қастарына еріп келген жастардың бірі оқи бастап еді. Сен тоқтай  тұр -  деп, оны тоқтатып қойды . Кәне биыл  мектепті  бітіргендерің қол көтеріңдер. 

     Мектептен  бірден университетке  түскендер  қол көтеріп жатыр.

     Сен, енді  жаз деді  Махаң, М.Томанов,  жас ұстазға.

Ол  қолындағы қағазға  белгі қоя бастады. Кейде  жазып та қояды. Биыл мектеп бітіргендерді  болған соң, дайындап әкелген тізімдегілерді оқыды.  Зәреміз  ұшып,  біз отырмыз. Ішінде мен болмай шықтым. Қуанып отырмын.

      Қане, бірініші семестрді  жақсы бітіргендерің  қол көтеріңдер.  Зорға дегендей көтеріп жатырмыз. Бізді бір-бірлеп тұрғыза бастады. Маған келгенде, «мен әдебиетке.. деп...» міңгірлеп едім. Сен бала сөзді қой, КазГУ-де оқитын болсаң, тілші боласың деп тоқтатып тастады. Жас ұстаз аты - жөнімді  қайта-қайта сұрап жазып жатыр.

      Сонда, Хасан аға Мархабат ағаның құлағына бірдеңе деп сыбырлады. Сірә, мен туралы айтқан болуы керек, өйткен тілге жазылған студенттер арасында кейін болмай шықтым.

      Сірә, өткендегі әңгіме, менің әдебиет туралы айтқандарым  ағаның есінде қалған екен ғой деп ойладым...

